
Bakı iki böyük hərbi güc arasında 
dialoq məkanıdır

NATO-nun Hərbi Komitəsinin 
sədri general Ser Stüart Piiçin  
rəhbərlik etdiyi nümayəndə heyəti 
ilə görüşdə dövlətimizin başçısı 
qeyd etdi ki, artıq neçə il ərzində 
Azərbaycanın mühüm görüş yeri 
seçilməsini yüksək qiymətləndiririk, 
dostluq və tərəfdaşlıq əlaməti hesab 
edirik. 

Ümidvarıq ki, əvvəlki, bugünkü 
və növbəti görüşlər sülh və sabitliyə 
töhfə verəcəkdir. 

NATO-nun Hərbi Komitəsinin 
sədri Ser Stüart Piiç xoş mərama 
və yaradılan şəraitə görə dərin 
razılığını bildirdi. Azərbaycan 
rəhbəri isə əlavə etdi ki, NATO-
nun etibarlı tərəfdaşıyıq və bizim 
hərbçilərimiz Əfqanıstanda NATO 
hərbçiləri ilə çiyin-çiyinə xidmət 
edirlər. Bildiyiniz kimi, bu yaxınlarda 
biz hərbçilərimizin sayını 30 faiz 
artırdıq, indi onların sayı 120 
nəfərdir. Həmçinin biz Sülh Naminə 
Tərəfdaşlıq Proqramı çərçivəsində 
də işləyirik. Eyni zamanda, 
Əfqanıstana gedən yüklərə mühüm 

logistik və nəqliyyat dəstəyini təmin 
edirik. 

Prezident İlham Əliyev Rusiya 
Silahlı Qüvvələrinin Baş Qərargah 
rəisinin rəhbərlik etdiyi nümayəndə 
heyətini qəbul edərkən dedi ki, 
Rusiyanın və NATO-nun ali hərbi 
komandanlığının Bakıda görüşlər 
keçirməsi yaxşı bir ənənəyə 
çevrilib. Keçən il üç dəfə belə görüş 
olub. Bu il artıq ikinci görüşdür. 
Yəni, bu ənənə artıq yaşayır və 
düşünürəm ki, davam edəcək. 
Azərbaycan Prezidenti Rusiya hərbi 
komandanlığının nümayəndələrinə 
bildirdi: “Sizin Bakıya hər gəlişiniz, 
o cümlədən hərbi əməkdaşlığı, 
çox uğurla inkişaf edən hərbi-
texniki əməkdaşlığı bir daha 
müzakirə etmək və gələn il 
qarşılıqlı fəaliyyətin yollarını 
müəyyənləşdirmək üçün bir 
fürsətdir. Hesab edirik ki, Rusiya 
ilə Azərbaycan arasında həm 
ənənəvi istiqamətlərdə, həm də 
yeni istiqamətlərdə əməkdaşlıq 
potensialını artırmağa imkan var”.

Hər iki görüşdə tərəflər 
beynəlxalq və regional təhlükəsizlik 
problemlərini, həmçinin hərbi və 
hərbi-texniki əməkdaşlığın aktual 
məsələlərini, o cümlədən müdafiə 
idarələrinin Xəzərdə qarşılıqlı 
fəaliyyətini müzakirə ediblər.

Azərbaycan həm NATO ilə 
əməkdaşlıq çərçivəsində, həm 
də Rusiya ilə yaxın münasibətlər 
qurmuş, qarşılıqlı faydalı 
əməkdaşlıq və strateji tərəfdaşlıq 
əlaqələrini daim inkişaf etdirir.

Azərbaycan Prezidenti İlham 
Əliyevin yürütdüyü uğurlu balanslı 
siyasətinin nəticəsidir ki, istər 
Rusiyanın hərbi-siyasi dairələri, 
istərsə də NATO ilə qarşılıqlı 
hörmətə və etimada əsaslanan 
yüksək əlaqələrimiz sabit olaraq 
saxlanılmaqda davam edir. Hər iki 
hərbi mərkəz Prezident İlham Əliyevi 
etibarlı tərəfdaş, dünya səviyyəli 
siyasi lider kimi qəbul edir, Onunla 
əməkdaşlıq əlaqələrini yüksək 
qiymətləndirirlər.

Hərbi ekspertlər və politoloqlar 
bildirirlər ki, Rusiya və NATO 
generallarının son 3 ildə 5 dəfə 
Azərbaycan paytaxtında görüşüb 
fikir mübadiləsi aparması iki siyasi-
hərbi qütb arasında vacib dialoq 
mühiti formalaşdırır və beynəlxalq 
aləmdə gərginliyi azaltmağa xidmət 
edir. Bu baxımdan Bakıda təşkil 
olunan dialoqlar önəmli rol oynayır. 
Müzakirə və fikir mübadiləsinin 
münasib məkanı olaraq Bakının 
seçilməsi isə heç də təsadüqfi deyil. 
Rusiya və NATO generallarının 
görüşlərinin Bakıda keçirilməsi belə 

dialoqlar üçün ölkəmizin dünya 
siyasətinin bölgədə ən önəmli 
tərəfdaşı olması ilə də sıx bağlıdır.

Şərqlə Qərbi, Şimalla Cənubu, 
müxtəlif sivil mədəniyyətləri 
ahəngdar surətdə qovuşduran 
Azərbaycan artıq beynəlxalq 
ziddiyyətlərin əsas toqquşma arealı 
olan Avrasiya məkanında, eləcə də 
Qafqaz regionunda dünya güclərinin 
üstün və əlaqələndirici bir rol ayırdığı 
dövlətdir.

NATO-nun Cənubi Qafqazdakı 
əsas tərəfdaşı olan Gürcüstanın 
Rusiya ilə münasibətləri hələ də 
gərgindir. Bu baxımdan, Rusi-
ya görüş yeri kimi Gürcüstanı 
qəbul etməz. Ermənistanın MDB 
məkanının bir çox ölkələrini əhatə 
edən Kopllektiv Təhlükəsizlik 

Təşkilatının üzvü olması, başqa 
bir hərbi-siyasi gücün for-postuna 
çevrilməsi isə Nato-nu qane etmir. 
Bunlarla yanaşı, Ermənistanın qonşu 
Azərbaycan dövlətinin ərazisinin 20 
faizini işğal altında saxlaması da hər 
iki qütbü təcavüzkar ölkəni görüş 
yeri seçməkdən çəkindirən ciddi 
səbəbdir.

Azərbaycan isə hərbi bloklardan 
kənardadır, Qoşulmama Hərəkatının 
fəal üzvü və hazırda bu birliyin 
lideridir. Son illərdə Azərbaycanın 
belə önəmli beynəlxalq görüşlərdə 
təşəbbüskar rolunda çıxış etməsi, di-
aloqlara evsahibliyi etməsi ölkəmizin 
sülh və əminamanlıq məkanı olması-
nı bir daha dünyaya nümayiş etdirir.  

R.TAHİR, “Xalq qəzeti”

Xəbər verildiyi kimi, bugünlərdə Azərbaycan paytaxtında 
daha bir önəmli beynəlxalq görüş dünyanın diqqət 
mərkəzində oldu. Bakıda NATO-nun Hərbi Komitəsinin 

sədri Ser Stüart Piiçin rəhbərlik etdiyi nümayəndə heyəti ilə 
Rusiya Federasiyası Silahlı Qüvvələrinin Baş Qərargah rəisi, 
müdafiə nazirinin müavini, ordu generalı Valeri Gerasimov 
arasında növbəti görüş də uğurla baş tutdu.

Hər iki nümayəndə heyətini qəbul edən Prezident İlham 
Əliyev ölkəmizin görüş yeri kimi seçilməsinin olduqca 
qüruüverici olduğunu bildirdi. 

Son günlərdə isə erməni 
əhalisinin narazı kütləsinə Ye-
revanda təhsil alan tələbələr 
və müəllimlər də qoşuldu. 
Xüsusən, Yerevan Dövlət Uni-
versitetinin tələbələri noyabrın 
əvvəllərindən etiraz əlaməti 
olaraq dərslərə getməyiblər. 
Onların narazılığı isə “Ali 
təhsil və elm haqqında” 
yeni qanun layihəsindəndir. 
Noyabrın 13-də universite-
tin müəllimləri aksiyaçılara 
qoşularaq birgünlük tətil elan 
ediblər. Onların narazılığı 
yeni qanun layihəsində ali 
məktəblərin qeyri-huma-
nitar fakültələrində erməni 
dili, ədəbiyyatı və tarixini 
öyrənməyin vacib olmaması 
barədə müddəanın nəzərdə 
tutulmasındandır. 

Noyabrın 6-dan bəri da-
vam edən etirazlar, nəhayət, 
nəticə verib. Ölkənin Təhsil, 
Elm, Mədəniyyət və İdman 
Nazirliyi xüsusi bəyanatla 
çıxış edərək bildirib ki, “hətta 
qanunun qəbul edilməsindən 
sonra belə istənilən uni-
versitetin elmi şurası bütün 
fakültələrdə bu fənlərin 
məcburi qaydada tədris 
edilib-edilməməsi ilə bağlı 
müstəqil qərar qəbul edə 
bilər”. Amma bu da vəziyyətin 
sabitləşməsinə kömək 
etməyib. Aksiyalar hələ də 
davam edir. 

YDU-nun filologiya 
fakültəsinin müəllimləri aksi-
yaçıları müdafiə etmələrinin 
səbəbini belə izah ediblər ki, 
məqsəd qanun layihəsində 
“Erməni dili” və “Erməni tarixi” 

fənlərinin tədrisinin məcburi 
olması barədə maddənin 
saxlanmasıdır. Erməni dili 
kafedrasının müdiri Yuri Ave-
tisyan bildirib ki, müəllimlər 
məsələni bütün maraqlı 
tərəflərlə, o cümlədən təhsil 
naziri Araik Arutyunyanla 
müzakirə etməyə hazırdırlar: 
“Biz gözləyirik ki, nazirlik, ya-
xud digər səlahiyyətli orqanlar 
yaxın vaxtlarda bütün ma-
raqlı tərəflərin iştirakı ilə belə 
müzakirələr keçirəcəklər”. 

Ölkənin təhsil sahəsindəki 
problemlərlə bağlı başqa bir 
etiraz aksiyası da keçirilir. 
Noyabrın 7-dən davam edən 
bu tədbiri isə “Daşnaksütyun” 
partiyasının gənslər qanadı 
təşkil edib. Həmin gündən 
bəri Təhsil Nazirliyi qarşısında 
“Araik Arutyunyansız hökumət 
iclası” tələbi ilə oturaq aksiya 
davam edir. Gənclər tələb 
edirlər ki, təhsil naziri təcili 
surətdə istefaya getsin. 

Maraqlıdır ki, bu qədər eti-
raz və qalmaqallardan sonra 
Ermənistanın uğursuz Baş 
naziri Nikol Paşinyan noyab-
rın 8-də etirazçılarla görüşüb 
və naziri dəstəklədiyini bəyan 
edib. Bu isə etirazların daha 
kütləvi xarakter almasına 
səbəb olub. Paşinyan sonra-
dan, noyabrın 12-də Fran-
sada erməni diasporunun 
üzvləri ilə görüşündə də bu 
məsələyə toxunub və bildirib 
ki, onun hökumətinin əsas 
vəzifələrindən biri yoxsulluğun 
aradan qaldırılmasıdır, yeni 
islalahatlar da bu məqsədə 
xidmət edir. Onun sözlərinə 

görə, ölkədə yoxsulluğun 
ləğvi üçün tarixi şans yara-
nıb. Bu da ondan ibarətdir ki, 
informasiya texnologiyaları 
sahəsi üzrə peşəkar insan-
lar yüksək maaşlı işlə təmin 
oluna bilərlər. Buna yüz faiz 
təminat var. 

Paşinyan deyib: “Hazırda 
ölkədə informasiya texno-
logiyaları sahəsi üzrə dörd 
min yüksək maaşlı vakant iş 
yeri var. Bu, sabah da, birisi 
gün də, yaxın bir, iki ildə də, 
həmişə də belə olacaq. Biz 
təhsil sistemini dəyişmək 
istəyirik. İstəyirik ki, buraxılan 
nəsillər masa arxasında tost 
deyəndə mühəndis hazırlayan 
sistemin sağlığına desinlər. 
Bizə mühəndislər lazımdır. 
Onların işə düzələn kimi, 
dərhal yüksək əmək haqqı 
təklifi almaq imkanları var. 
Biz sənaye, hərbi sənaye, 
texnologiyalar sahəsində bu 
vacib məsələni həll etmək 
istəyirik. Çünki bu, təkcə yox-
sulluğun ləğvi deyil, ölkənin 
təhlükəsizliyi məsələsini də 
həll edəcək”.

Bu da Paşinyansayağı is-
lahat. Belə görünür ki, erməni 
baş nazir bir gülləyə iki 
dovşan vurmaq istəyir: onun 
nəzərincə, həyata keçirdiyi 
islahat həm ölkədə yoxsul-
luğu ləğv edəcək, həm də 
təhsil sahəsindəki problemləri 
aradan qaldıracaq. Yəni 4 
min informasiya texnologiya-
sı mütəxəssisi yetişən kimi 
yüksək maaş alacaq, bununla 
da ölkədə yoxsulluğa son 
qoyulacaq. Eyni zamanda, 
ölkənin təhlükəsizliyi təmin 
ediləcək. Amma təhsildə 
erməni dili, ədəbiyyatı və 
tarixinin öyrənilməsinə heç bir 
ehtiyac qalmayacaq...

Paşa ƏMİRCANOV,  
“Xalq qəzeti”

Ermənistanda  
təhsil sistemi də  

ağır böhran keçirir

Ermənistanda sosial-iqtisadi vəziyyətin gərginliyi, iş yerlərinin məhdudluğu, 
əhalinin çörək dalınca qonşu ölkələrə, xüsusən, Rusiyaya axını kimi məsələləri 
bu ölkənin gündəlik həyat tərzi hesab etmək olar. Son nəticə isə əhalinin 

hakimiyyətdən, xüsusən, yeni baş nazir Nikol Paşinyandan narazılığının artması, bu na-
razılıqlar fonunda müxtəlif səbəblər üzündən etiraz aksiyalarının keçirilməsi olur. Əsgər 
anaları fasilələrlə artıq neçə illərdir ki, nümayişlər keçirir, dövlət idarələri qarşısında 
piketlər təşkil edirlər. Amma onların övladlarının Qarabağda müharibə getmədiyi bir 
vaxtda günahsız yerə öldürülməsi məsələsi ilə heç kim məşğul olmur. 

Müstəqilliyi uçuruma aparanlar 
yenidən hakimiyyət iddiasındadırlar 

Müvafiq icra hakimiyyəti orqanla-
rı tərəfindən razılaşdırılmış ərazilərdə 
mitinq keçirməkdən imtina edən pozucu 
qüvvələr qeyri-qanuni aksiyalar təşkil 
etməklə asayiş keşikçiləri ilə qarşıdurma 
yaratmaq, bununla da respublikamız 
haqqında beynəlxalq aləmdə mənfi rəy 
formalaşdırmaq istəyirlər. Ölkəmizin 
dünya birliyində sabitlik məkanı kimi 
tanınması, hətta ən nüfuzlu beynəlxalq 
təşkilatların öz tədbirlərini Bakıda 
keçirmələri, o cümlədən Rusiya Fede-
rasiyası, ABŞ və NATO generallarının 
görüşüb çox mühüm məsələləri müzakirə 
etmək üçün Azərbaycanı seçmələri anti-
milli qüvvələrin kürkünə birə salıb. Onlar 
ölkəmizə böhtan atmaq, nüfuzuna xələl 
gətirmək üçün hətta erməni separatçıları 
ilə də əməkdaşlıq etməyə hazırdırlar. 
Yeri gəlmişkən, belə bir hadisə bir neçə 
il bundan əvvəl də baş vermişdi. O vaxt 
AXCP sədri ətrafındakı gənclərdən 
birinə hakimiyyətə gələndə ona yüksək 
vəzifə verəcəyini vəd edərək, Tbilisiyə 
-- ermənilərlə danışıqlara, onlardan 
maddi yardım almağa göndərmişdi. Nə 
yaxşı ki, ermənilərlə gizli danışıqların, 
sövdələşmənin üstü vaxtında açıldı və 
radikal müxalifətin xəbis niyyətinin 
qarşısı alındı. 

Gəncləri ermənilərlə danışıqlara 
göndərən radikal müxalifət nümayəndələri 
görünür, AXC – Müsavat cütlüyü 
hakimiyyəti dövründə ölkədə yaranmış 
silahlı qarşıdurmanı yenidən təkrarlamaq 
və bu yolla hakimiyyəti ələ keçirmək iddi-
asındadırlar. Prezident İlham Əliyev Sum-
qayıt şəhərinin 70 illiyinə və Bakı Dövlət 
Unuversiteteinin 100 illik yubileylərinə 
həsr olunmuş tədbirlərdəki nitqində də bu 
məsələlərə münasibət bildirərək dedi ki, 
onlar gəncləri hədəf seçiblər və yoldan 
çıxarmaq, onların beyinlərini zəhərləmək 
istəyirlər. Bununla da gəncləri Vətənə, 

ənənəvi dəyərlərə qarşı qaldırmaq 
istəyirlər.

Bu gün hakimiyyət iddiasına düşmüş 
xəyanətkar və satqınlar ölkəyə rəhbərlik 
etdikləri vaxtda müstəqilliyimizi uçu-
rumun bir addımlığına yaxınlaşdırdıq-
larını nə tez unutdular? Dövlətimizin 
başçısı həmin dövrdə baş verənləri bir 
daha radikal müxalifət nümayəndələrinə 
xatırlatdı. Respublikamızın rəhbərinin 
çıxışlarında vurğulanan və əsaslandırılan 
əsas fikirlərdən biri AXC – Müsavat 
cütlüyünün ölkəyə yarıtmaz fəaliyyəti 
ilə bağlı oldu. Qeyd etdi ki, 1992-ci ildə 
mövcud reallıqlara maneçilik törədərək, 
milli-azadlıq hərəkatı iştirakçılarına öz 
ümummilli liderini – Heydər Əliyevi 
hakimiyyətə gətirməsi işinə süni əngəllər 
yaratmışdı. Bir daha xatırladıldı ki, 
hakimiyyətdə olduqları qısa müddət 
ərzində AXC – Müsavat hakimiyyətinin 
xəyanətkar siması, antidemokratik 
mahiyyəti ifşa edildi. Bu cütlüyün ya-
rıtmaz siyasəti nəticəsində Azərbaycan 
məhv olmaq təhlükəsi ilə üz-üzə qaldı. 

Prezident İlham Əliyevin qeyd 
etdiyi kimi, “Xalq Cəbhəsi vətəndaş 
müharibəsinə start vermiş və Gəncə 
şəhərini bombalamağa başlamışdı... 
Görəndə ki, özlərini qoruya bilmirlər, 
Heydər Əliyevə müraciət etdilər ki, 

gəl, bizi xilas elə. Üç dəfə təyyarə 
göndərmişdilər ki, bizi xilas elə, çün-
ki artıq gəlirdilər bunları öldürməyə, 
yaxud da ki, yıxmağa. Qaçıb gizləndilər, 
bəziləri guya vəzifələrini dondurdular. 
Əgər Heydər Əliyev gəlməsəydi, həm 
Azərbaycan dağılacaqdı, həm də, o, an-
timilli AXC-Müsavat dəstəsi öz cəzasını 
alacaqdı".

Dövlətimizin başçısının dediyi kimi, 
Azərbaycanın Heydər Əliyevə qədərki 
bütün rəhbərləri fərarilik etmiş, xalqı və 
ölkəni ağır vəziyyətdə qoyaraq qaçmış-
dılar: “Halbuki liderin vəzifəsi dövləti 
qorumaq, xalqla bir yerdə olmaqdır. Ən 
ağır, ən çətin anlarda lider qabaqda olma-
lıdır, Heydər Əliyev kimi. O, hər birimiz 
üçün nümunədir”.

Bu gün həmin adamların simala-
rını dəyişərək, hakimiyyət iddiasına 
düşmələri, qazanılan uğurlara kölgə 
salmaq cəhdləri, insanları qeyri - qanuni 
aksiyalara çağırmaqla polislə qarşıdurma 
yaratmaq cəhdləri ölkəmizin inkişafını 
gözü götürməyənlərin sifarişidir. On bir il 
aspiranturada təhsil alıb heç bir disserta-
siya müdafiə edə bilməyənin Ali Sovetə 
sədrliyinin, küçə ticarəti ilə məşğul ola-
nın baş nazir postunu ələ keçirməsinin, 
fizika müəlliminin xarici işlər nazirliyinə 
rəhbərliyinin, dövlət idarəçiliyində heç 

bir təcrübəsi olmayanın dövlət katibi 
olmasının, insanlarla reket dilində danı-
şan birisinin daxili işlər naziri vəzifəsinə 
yiyələnməsinin son aqibəti fərarilik ol-
malı idi. Ölkədə vəziyyət ağırlaşan kimi, 
hərəsi bir tərəfə qaçdı. 

Bu gün gənclərin beynini 
zəhərləyənlərin başında AXCP sədri Əli 
Kərimli dayanır. Ölkəmizdə demokratik 
ənənələrə önəm verilməsindən sui-
istifadə edən Ə.Kərimli sosial medi-
anın imkanları hesabına özünü “ana 
müxalifət” elan edərək, ölkədə qarşı-
durma yaradır, öz oğlunu xarici ölkədə 
yerləşdirərək, gəncləri hakimiyyətə qarşı 
qeyri-qanuni mübarizəyə çağırır. Hər bi-
rimizin yadındadır ki, Əli Kərimli AXC–
Müsavat hakimiyyətində dövlət katibi 
kimi mühüm postda təmsil olunurdu. O 
vaxt da AXC sədrini müxtəlif vasitələrlə 
rüsvay edən Ə.Kərimli hələ də öz köhnə 
vərdişlərindən əl çəkə bilmir. Hələ o vaxt 
Ə.Kərimlidə Elçibəyi hakimiyyətdən və 
partiya sədrliyindən devirmək istəyi ya-
ranmışdı. Təsadüfi deyil ki, Ə.Elçibəyin 
ölüm xəbəri Bakıya daxil olan gün 
Əli Kərimli onun haqqında inanılmaz 
dərəcədə nifrətlə yoğrulmuş yazılar yaz-
dırmaq şansını belə buraxmamışdı. Prezi-
dent İlham Əliyevin bu barədə dedikləri 
tarixi faktlardır: “Əbülfəz Elçibəy 
xəstələnəndə ən çox sevinən elə o idi. 
Mən bunu dəqiq bilirəm, bu məlumat 
var. Sevinirdi ki, xəstələnib öləcəkdir, bu 
da keçəcəkdir onun yerinə. Bununla da 
daxili aləmini bir daha ortaya qoydu”. 

Bu gün heç kimə sirr deyil ki, 
sosial şəbəkələrdəki söyüş kampani-
yalarına da himayədarlıq edən AXCP 
sədri Əli Kərimlidir. Artıq AXCP 
sədri və radikal antimilli ətrafı sosi-
al şəbəkələrdə izləyicilərinin yarıdan 
çoxunu itiriblər. Onların xalqın, millətin 
mənafeyindən çox özlərinin maddi 
maraqlarını güdmələri hər kəsə bəllidir. 
Müstəqilliyimizi uçuruma aparanların 
yenidən hakimiyyət iddiasına düşmələri 
ikrah hissi doğurur.

Əliqismət BƏDƏLOV , 
“Xalq qəzeti”

Azərbaycanın beynəlxalq aləmdəki reytinqi yüksəldikcə, 
əhalinin həyat tərzi yaxşılaşdıqca anti-Azərbaycan 
qüvvələr, o cümlədən radikal müxalifət nümayəndələri 

ciddi təşviş keçirirlər. Belə ünsürlər ölkəmizin inkişafını gözü 
götürməyən satqın və xəyanətkar xarici düşmənlərimizə “insan 
hüquq və azadlıqlarının pozulması” barədə “faktlar” ötürərək 
respublikamızın getdikcə artan nüfuzuna xələl gətirmək 
istəyirlər. Son vaxtlar “Milli Şura” adlı qondarma qurumun 
icazəsiz aksiyalar təşkil etməkdə məqsədi də budur.

Azərbaycanlı hakim məhkəmə sisteminin səmərəliliyinin 
qiymətləndirilməsi ilə bağlı Çexiya parlamentində çıxış edib

�� Çex Respublikasının məhkəmə 
sisteminin səmərəliliyi və keyfiyyəti ilə bağlı 
bu ölkənin parlamentində deputatların, 
məhkəmə sədrlərinin, hüquq ictimaiyyətinin 
digər nümayəndələrinin iştirakı ilə geniş iclas 
keçirilib. 

Tədbirdə Çexiya Parla-
mentinin Hüquq və kons-
titusiya məsələləri üzrə 
komitəsinin sədri Miroslav 
Antl, Ədliyyə naziri xanım 
Marie Beneşova, Konstitusiya 
Məhkəməsinin sədri Pavel 
Riçetski, Ali Məhkəmənin 
sədri Pavel Şamal, Çexiya 
Hakimləri Assosiasiyasının 
sədri xanım Niovi Rinqu 

və digər məsul şəxslərin 
məruzələri dinlənilib.

Avropa Şurası Ədalət 
Mühakiməsinin Səmərəliliyi 
üzrə Avropa Komissiya-
sının (CEPEJ) prezidenti 
həmyerlimiz Ramin Qur-
banov parlamentin üzvləri 
qarşısında çıxış edərək 
Çexiya məhkəmə sisteminin 
səmərəliliyi, mövcud olan 

müsbət və mənfi hallar, 
qarşıda duran vəzifələr, 
təkmilləşdirilməsinə ehtiyac 
duyulan sahələrdən danışıb. 

R.Qurbanov çıxışında 
Çexiya məhkəmə sisteminin 
məhsuldarlıq göstəricilərini 
Avropanın digər dövlətlərinin 

müvafiq göstəriciləri ilə 
müqayisə edərək bildirib ki, 
Çex Respublikasının inzibati 
ədliyyə sahəsində məhkəmə 
işlərinin vaxtında həll olunma-
sı ilə bağlı ciddi pozuntular 
müşahidə olunsa da, mülki və 
kommersiya işlərinin həllində 
Çexiya Avropa İttifaqının 28 
üzv dövləti sırasında yeddinci 
yerdədir.

CEPEJ-in rəhbəri Çe-
xiyanın Ədliyyə naziri, Ali 
Məhkəmənin və Konstitusiya 
Məhkəməsinin sədrləri ilə 
ikitərəfli görüşlər keçirib.

AZƏRTAC

Azərbaycan-Rusiya 
sərhədində keçirilən 

əməliyyat zamanı axtarışda 
olan 69 nəfər saxlanılıb

�� Azərbaycan Respublikasının və 
Rusiya Federasiyasının Daxili İşlər nazirləri 
arasında əldə olunmuş qarşılıqlı razılaşmaya 
əsasən, noyabrın 18-dən 23-dək hər iki ölkənin 
sərhədyanı rayonlarının ərazisində “Sərhəd” 
şərti adı altında birgə kompleks əməliyyat-
axtarış və profilaktik tədbirlər keçirilib. 

Daxili İşlər Nazirliyinin mətbuat xidmətindən 
AZƏRTAC-a bildiriblər ki, əməliyyatın əsas məqsədi 
transmilli mütəşəkkil cinayətkar dəstələrin və terrorçu 
təşkilatların üzvlərinin ifşa edilərək zərərsizləşdirilməsi, si-
lah-sursatın, partlayıcı maddələrin və qurğuların, narkotik 
vasitələrin, eləcə də digər hüquqazidd əməllərin həyata 
keçirilməsinə yönələn maliyyə və maddi vəsaitlərin daxi-
lolma kanallarının müəyyənləşdirilib qarşısının alınması 
sahəsində birgə kompleks təşkilati-praktiki tədbirlərin, 
həmçinin sərhədyanı əməkdaşlıq məsələləri ilə bağlı 
qəbul edilmiş qərarların icrasının yerinə yetirilməsi olub.  

Rusiya Federasiyası Dağıstan Respublikasının 
sərhədyanı bölgələrini və ölkəmizin Qusar, Quba, Xaç-
maz, Zaqatala, Şəki, Balakən, Qəbələ, Qax və Oğuz 
rayonlarını əhatə edən tədbirlər nəticəsində hüquq-
mühafizə orqanları tərəfindən axtarışa verilmiş 69 nəfər, 
o cümlədən müxtəlif cinayətlər törətdiklərinə görə 25 şəxs 
(onlardan 22-si Rusiya Federasiyası üzrə), dövlətə borclu 
qismində axtarılan 44 nəfər saxlanılıb. Həmçinin itkin 
düşmüş 8 nəfər tapılaraq ailələrinə təqdim edilib.

Qanunsuz saxlanılan ümumilikdə 117 silah, o 
cümlədən 9 avtomat silahı, 2 qumbaraatan, 8 tapança, 
98 tüfəng, 44 qumbara, 35 ədəd silah sandıqçası, 18 səs 
qumbarası, şaşka və bıçaq, 9 bıçaq və beşbarmaq, 10 
minə yaxın müxtəlif çaplı patron götürülüb.

Ümumən insan və vətəndaş hüquq və azadlıqlarının 
qorunmasına, həmçinin hər iki dövlətin milli maraqla-
rına, qanunçuluq prinsiplərinə ciddi riayət olunmaqla 
gerçəkləşdirilən belə birgə kompleks əməliyyat-axtarış 
tədbirlərinin gələcəkdə də keçirilməsi planlaşdırılır. 

